
NUM-CONSULTA: V0001-17 

ÓRGANO: SECRETARIA XERAL TÉCNICA E DO PATRIMONIO  

DATA DE SAIDA: 26/01/2017 

NORMATIVA: 

Artigo 5.Dous do Texto refundido das disposicións legais da Comunidade 

Autónoma de Galicia en materia de tributos cedidos polo Estado, aprobado polo 

Decreto Lexislativo 1/2011, de 28 de xullo (en diante, TRTCG). 

DESCRICIÓN-FEITOS  

A consultante, residente en Galicia ata decembro de 2015, trasladou a súa 

residencia habitual á Comunidade Autónoma de Canarias no 2016. 

Na súa declaración do Imposto sobre a Renda das Persoas Físicas (IRPF) 

correspondente ao exercicio 2015 tributou na Comunidade Autónoma de Galicia 

e aplicouse a dedución por nacemento ou adopción de fillos prevista no artigo 

5.Dous do TRTCG. 

CUESTIÓN FORMULADA 

Posibilidade de estender a dedución galega por nacemento e adopción de fillos 

aplicada no primeiro ano aos dous periodos impositivos seguintes ao do 

nacemento, unha vez que a residencia habitual da contribuínte se traslada fóra 

da Comunidade Autónoma de Galicia. 

CONTESTACIÓN COMPLETA 

En virtude das competencias atribuidas polo apartado 2.3 do artigo 5 do Decreto 

101/2014, de 1 de agosto, polo que se establece a estrutura orgánica da 

Consellería de Facenda, este centro directivo informa o siguinte: 

Normativa: 

1. Artículo 5.Dous do TRTCG: 

1. O contribuínte poderá deducir da cota íntegra autonómica por cada fillo 

nacido ou adoptado no período impositivo, que conviva co contribuínte na data 

da devindicación do imposto, a seguinte contía:  

a) 300 euros, sempre que a base impoñible total menos os mínimos persoal 

e familiar para os efectos do IRPF sexa maior ou igual de 22.000,01 euros. 

En caso de parto múltiple, esta dedución ascenderá a 360 euros por cada 

fillo.  

b) 360 euros, sempre que a base impoñible total menos os mínimos persoal 

e familiar para os efectos do IRPF sexa menor ou igual a 22.000 euros. 

Esta contía será de 1.200 euros se se trata do segundo fillo e de 2.400 se 

se trata do terceiro fillo ou seguintes.  

A contía incrementarase nun 20% para os contribuíntes residentes en 

municipios de menos de 5.000 habitantes e nos resultantes de 

procedementos de fusión ou incorporación.  

2. A dedución estenderase aos dous períodos impositivos seguintes ao 

nacemento ou adopción, sempre que o fillo nacido ou adoptado conviva co 

contribuínte na data da devindicación do imposto que corresponda a cada un 

deles, segundo as seguintes contías e límites de renda:  

a) 300 euros, sempre que a base impoñible total menos os mínimos persoal 

e familiar para os efectos do IRPF estea comprendida entre 22.000,01 e 

31.000 euros.  

b) 360 euros, sempre que a base impoñible total menos os mínimos persoal 

e familiar para os efectos do IRPF sexa menor ou igual a 22.000 euros. 

Esta contía será de 1.200 euros se se trata do segundo fillo e de 2.400 se 

se trata do terceiro fillo ou seguintes.  

3. Cando, no período impositivo do nacemento ou adopción, ou nos dous 

seguintes, os fillos convivan con ambos os dous proxenitores a dedución 

practicarase por partes iguais na declaración de cada un deles.  

4. As contías fixadas por esta dedución duplicaranse no caso de que o nacido 

ou adoptado teña recoñecido un grao de discapacidade igual ou superior ao 

33 %. 

2. Artigo 27 da Lei 22/2009, de 18 de decembro, pola que se regula o sistema 

de financiamento das Comunidades Autónomas de réximen común e 

ciudades con Estatuto de Autonomía e se modifican determinadas normas 

tributarias: 

1. Os tributos cuxo rendemento se cede ás comunidades autónomas rexirase 

polos Convenios ou Tratados internacionais, a Lei 58/2003, de 17 de 

decembro, xeral tributaria, a Lei propia de cada tributo, os Regulamentos 

xerais ditados en desenvolvemento da Lei 58/2003, de 17 de decembro, xeral 

tributaria e das Leis propias de cada tributo, as demais disposicións de 

carácter xeral, regulamentarias ou interpretativas, ditadas pola Administración 

do Estado e, nos termos previstos neste Título, polas normas emanadas da 

Comunidade Autónoma competente segundo o alcance e os puntos de 

conexión establecidos no mesmo. 

A terminoloxía e conceptos das normas que diten as comunidades autónomas 

adecuarase á Lei 58/2003, de 17 de decembro, xeral tributaria. 

2. A normativa que diten as comunidades autónomas en relación coas 

materias cuxa competencia lles corresponda de acordo co seu Estatuto de 

Autonomía e que sexa susceptible de ter, por vía indirecta, efectos fiscais 

non producirá tales efectos en canto o réximen tributario que configure non 

se  axuste ao establecido polas normas estatais. 

 

3. Artigo 30 da Lei 22/2009, de 18 de decembro: 

1. Cédese á comunidade autónoma o rendemento do Imposto sobre a Renda 

das Persoas Físicas producido no seu territorio. 

2. Considérase producido no territorio dunha comunidade autónoma o 

rendemento cedido do Imposto sobre a Renda das Persoas Físicas que 

corresponda a aqueles contribuíntes que teñan a súa residencia habitual no 

dito territorio. 

3. Cando os contribuíntes integrados nunha unidade familiar tiveran a súa 

residencia habitual en comunidades distintas e optasen pola tributación 

conxunta, o rendemento que se cede entenderase producido no territorio da 

comunidade autónoma onde teña a súa residencia habitual o membro da dita 

unidade con maior base liquidable de acordo coas regras de individualización 

do Imposto. 

4. Artigos 72.1 e 72.2 da  Lei 35/2006, de 28 de novembro, do imposto sobre a 

renda das persoas físicas e de modificación parcial das leis dos impostos 

sobre sociedades, sobre a renda dos non residentes e sobre o patrimonio 

(en diante LIRPF): 

1. Para os efectos desta lei, considerarase que os contribuíntes con residencia 

habitual en territorio español son residentes no territorio dunha comunidade 

autónoma: 

1.º Cando permanezan no seu territorio un maior número de días do período 

impositivo. 

Para determinar o período de permanencia computaranse as ausencias 

temporais. 

Salvo proba en contrario, considerarase que unha persoa física permanece 

no territorio dunha comunidade autónoma cando no dito territorio radique a 

súa vivenda habitual. 

2.º Cando non fose posible determinar a permanencia a que se refire o ordinal 

1.º anterior,  consideraranse residentes no territorio da comunidade autónoma 

onde teñan o seu principal centro de intereses. Considerarase como tal o 

territorio onde obteñan a maior parte da base impoñible do imposto sobre a 

renda das persoas físicas, determinada polos seguintes compoñentes da 

renda: 

a) Rendementos do traballo, que entenderanse obtidos onde radique o centro 

de traballo respectivo, se existe. 

b) Rendementos do capital inmobiliario e ganancias patrimoniais derivados 

de bens inmobles, que entenderanse obtidos no lugar en que radiquen estes. 

c) Rendementos derivados de actividades económicas, xa sexan 

empresariais ou profesionais, que entenderanse obtidos onde radique o 

centro de xestión de cada unha delas. 

3.º Cando non poida determinarse a residencia conforme aos criterios 

establecidos nos ordinais 1.º e 2.º anteriores, consideraranse residentes no 

lugar da súa última residencia declarada aos efectos do imposto sobre a 

renda das persoas físicas. 

2. As persoas físicas residentes no territorio dunha comunidade autónoma, 

que pasasen a ter a súa residencia habitual no doutra, cumprirán a súas 

obrigas tributarias de acordo coa nova residencia, cando esta actúe como 

punto de conexión. 

 

5. Artigo 55.2.a) da Lei 22/2009, de 18 de decembro: 

2. Non son obxecto de delegación as seguintes competencias: 

a) A contestación das consultas reguladas nos artigos 88 e 89 da Lei 

58/2003, de 17 de decembro, xeral tributaria, salvo no que se refira á 

aplicación das disposicións ditadas pola comunidade autónoma no  

exercicio das súas competencias. 

Resposta: 

O artigo 27 da Lei 22/2009, de 18 de decembro, establece que os tributos cuxo 

rendemento se cede ás comunidades autónomas rexiranse polos Convenios ou 

Tratados internacionais, a Lei 58/2003, de 17 de decembro, xeral tributaria, a Lei 

propia de cada tributo, os Regulamentos xerais ditados en desenvolvemento da 

Lei 58/2003, de 17 de decembro, xeral tributaria e das Leis propias de cada 

tributo, as demais disposicións de carácter xeral, regulamentarias ou 

interpretativas, ditadas pola Administración do Estado e, nos termos previstos 

neste Título, polas normas emanadas da comunidade autónoma competente 

segundo o alcance e os puntos de conexión establecidos no mesmo. 

De acordo co artigo 30.2 da Lei 22/2009, de 18 de decembro, o alcance e puntos 

de conexión no imposto sobre a renda das persoas físicas veñen determinados 

pola residencia habitual do contribuínte no territorio da comunidade autónoma.  

Por outro lado, o artigo 72.1 da LIRPF establece para os efectos desta Lei, que 

se considerará que os contribuíntes con residencia habitual en territorio español 

son residentes no territorio dunha comunidade autónoma: 

1.º Cando permanezan no seu territorio un maior número de días do período 

impositivo. 

E no seu apartado 2 indica que as persoas físicas que pasasen a ter a súa 

residencia habitual noutra comunidade autónoma, como ocorre no suposto 

formulado na consulta, cumprirán a súas obrigas tributarias de acordo coa nova 

residencia, cando ésta actúe como punto de conexión.  

De acordo co anterior e cos datos aportados na consulta, ao ter trasladado a súa 

residencia habitual á comunidade autónoma de Canarias e permanecer no seu 

territorio o maior número de días do exercicio 2016, na súa declaración do 

imposto sobre a renda das persoas físicas correspondente a este exercicio 

deberá aplicar, entre outras, as normas emanadas da Comunidade Autónoma 

competente, neste caso Canarias, e non as da Comunidade Autónoma de 

Galicia. 

É por iso que a dedución prevista no artigo 5.Dous do TRTCG que se aplicase 

no exercicio do nacemento do fillo non poderá estenderse aos dous periodos 

impositivos seguintes ao do nacemento ou adopción ao deixar  de ser residente 

habitual en Galicia. 

O que comunico a vostede con efectos vinculantes, conforme a o disposto no 

apartado 1 do artigo 89 da Lei 58/2003, de 17 de decembro, xeral tributaria. 

 


